Antur yr Actau


Athen
Actau pennod 17, adnod 16 – 34
Ychydig yn ôl bues i yn yr Amgueddfa Brydeinig yn Llundain yn gweld yr Elgin Marbles, darnau o ffrîs garreg hardd a hen y Parthenon, un o adeiladau enwocaf Athen yng ngwlad Groeg. Roedd fideo yn chwarae yno, yn dangos fel oedd yr adeilad cyn iddo fynd yn adfail a cholli ei drysorau, gyda delw enfawr o Artemis yn sefyll yn ei ganol.  Mae maint y safle a’r cerfluniau yn anhygoel. A dyma oedd yn mynd trwy fy meddwl wrth edrych ar y fideo ac ar y cerrig gwyn – “Fe welodd Paul yr adeilad yma pan aeth i Athen yn y ganrif gyntaf.  Mae’r apostol Paul wedi  sefyll ac edrych ar y cerrig yma, yn union fel ydw i’n edrych arnyn nhw!”   

Dydy Luc ddim yn sôn am ymweld â’r Parthenon achos roedd rhywbeth arall yn poeni Paul – holl eilunod y ddinas.  Os oedd Athen yn enwog am adeiladau hardd fel y Parthenon, roedd hefyd yn enwog am yr holl gerfluniau ac allorau (dros 600) oedd wedi eu hadeiladu i wahanol dduwiau. Fel Iesu Grist o’i flaen, dyma Paul yn defnyddio’r hyn roedd yn ei weld o’i gwmpas fel pwynt cychwynnol wrth rannu newyddion da yr Iesu gyda’r Atheniaid. Roedd un allor yn arddangos y geiriau I’R DUW ANHYSBYS.  Wel, os oedd y Duw yn anhysbys cyn i Paul gyrraedd, ar ôl iddo siarad roedd pawb wedi dysgu amdano Dyma’r Duw wnaeth greu’r byd a phopeth sydd ynddo. Mae’n Arglwydd ar y nefoedd a'r ddaear, meddai. Dydy e ddim yn byw mewn temlau sydd wedi eu hadeiladu gan bobl,  a dydy pobl ddim yn medru rhoi unrhyw beth iddo – does dim byd sydd arno’i angen! Y Duw yma sy'n rhoi bywyd ac anadl a phopeth arall i bawb

Doedd pawb ddim yn gwerthfawrogi ei ddarlith – cafodd Paul ei alw yn “ben bach” gan rai. Ond dyna ni, roedd yn siarad gyda phobl Athen, pobl oedd yn meddwl eu bod nhw’n glyfar, yn trin a thrafod athroniaeth (os wyt ti isio gwybod beth ydy Epicwreaid a Stoiciaid, bwyda’r termau i dy beiriant chwilio – dydw i ddim yn mynd i egluro achos dydw i ddim yn athronydd!)  Maen nhw’n chwerthin ac yn gwneud sbort wrth i Paul ddisgrifio marwolaeth ac atgyfodiad Iesu (fel mae llawer heddiw) ond daeth rhai i gredu, gan gynnwys Dionysius, aelod o gyngor yr Areopagus, a gwraig o’r enw Damaris. Mae rhai wedi awgrymu bod hon yn ferch ychydig yn “amheus” achos byddai’r un wraig barchus o Athen wedi dod i’r sgwâr   
Dyma Dr Luc unwaith eto yn dangos fod newyddion da Iesu Grist ar gyfer pawb – dynion a merched, hen ac ifanc, cyfoethog a thlawd, pobl wedi cael addysg a’r rhai sydd heb gael addysg, bugeiliaid a llywodraethwyr, pobl Israel a phobl Athen. 

Dim ots pwy – mae Iesu yn cynnig ei hun fel Gwaredwr y byd.  Ac mae Iesu am dy weld yn gwneud mwy na jyst siarad amdano a thrafod.  Mae pwynt yn dod pan mae’n rhaid i berson benderfynu – ydy o’n mynd i gredu’r Efengyl a derbyn Iesu yn Waredwr ei fywyd.  Wyt ti wedi dod i’r pwynt hwnnw?

